
1. Poloaiga mo Matagaluega a le Malo ma Faalapotopotoga Tumaoti. 
 
Ua faamaonia e le Kapeneta le fausia o websites a Matagaluega, faapea ma 
Faalapotopotoga Tumaoti a le Malo, e pei ona fuafuaina i se poloketi a le Komiti Faafoe 
o Faamatalaga ma Fesootaiga Vavave Faaonaponei, ma le Komiti Galue (Working Group 
of e-Government). 
 
O le faamoemoe o lenei poloketi ina ia atili faalauiloa ai faamatalaga talafeagai i 
auaunaga a le Malo i luga o le Initaneti. E le gata i lea, o le lautusi lea e patino tonu lava i 
Matagaluega taitasi a le Malo, faapea foi ma Faalapotopotoga Tumaoti.  
 
O lenei poloketi o loo fuafuaina e faatino mai le 2008 se ia o’o i le 2010. 
 
 
 
2. Faamanatuina o le Aso o Tina ma Tamaita’i o Samoa 2008. 
 
Ua faamaonia e le Kapeneta le Polokalame mo le faamanatuina o le aso o Tina ma 
Tamaita’i, faapea ma le Polokalame o le Gender-Based Violence ua fuafuaina e le 
Matagaluega o Tina ma Tamita’i, Atina’e o Nuu ma Afioaga ma Agafesootai.   
 
O le sini o lenei polokalame o le “Faatinoga o le Tiute o Alii i le taofia o le sauāina o 
Tina ma Tamaita’i”. Ua manatu le Matagaluega e faataua le sao o tamā i le tafi’esea o le 
sauaina o Tina ma Tamaitai, e ala lea i le faailoa o lenei aso faapitoa mo Tina ma 
Tamaita’i uma o Samoa.  
 
O le a faatupeina lenei polokalame i le Tala o Tupe a le Matagaluega, ma o le a faia ni 
faasalalauga e faalauiloai ai lea aso faapitoa i luga o alaleo faasalalau a le leitio ma le 
televise.  
 
 
 
 



3. Tatala Auala i A’ele. 
 
Ua faamaonia e le Kapeneta le polokalame e tatalaina aloaia ai le auala i A’ele i le 1.30 
pm i le aso Faraile, 9 o Me 2008.  
 
O le Saunoaga Autu ma le tatalaina o le auala o le a fatino e le Afioga i le Palemia, le 
Susuga Tuilaepa Sailele Malielegaoi. 
  
O lenei auala sa fausia e le Kamupani a le Ott Transport i lalo o se poloketi a le 
Matagaluega o Galuega, Fela’uaiga ,ma Atina’e Eseese.  

